
Gaspar Massó García naceu en 1892 en Bueu e morreu en Vigo en
1991. O seu apelido forma parte dunha longa saga de empresarios da
transformación de peixe, os Massó, cuxa orixe se remonta a principios do
século XIX na vila pontevedresa de Bueu, na costa do sur de Galicia.1 A
familia Massó proviña de Blanes e constituía un exemplo paradigmático
do que se denominou a diáspora mercantil catalá, a cal supuxo o despra-
zamento dun número importante de mariñeiros, comerciantes, marchan-
tes, que se foron situando en diferentes prazas da xeografía hispana; unha
das zonas de orixe era a franxa costeira de Cataluña.2 Así, a familia Massó
era unha das moitas familias de propietarios dos almacéns de salgadura
que proviñan da costa mediterránea e que se instalou na costa galega

1 Debo agradecerlle a Tomás Massó a súa inestimábel axuda na elaboración da biografía
do seu tío Gaspar Massó. Tomás Massó non só me facilitou datos sobre a vida da empresa
Massó Hermanos S.A. e sobre a xestión desta, senón que tamén abriu a porta a algúns as-
pectos familiares destes emblemáticos empresarios da industria conserveira galega. Tamén
debo agradecerlle ao profesor Xoán Carmona o encargo de facer esta biografía e as suxestións
para mellorar este texto. Se existe algún erro nel, a responsabilidade é tan só a miña.

2 A expansión do comercio catalán do século XVIII superou os límites rexionais e
supuxo a aparición de colonias de negociantes do principado en áreas xeográficas afastadas
e repartidas polo resto de España e colonias. Torras e Yun (1999).

Gaspar Massó na súa
madurez, ano 1961.

Cortesía de Tomás Massó



entre finais do século XVIII e primeiros anos do século XIX. Concreta-
mente, a compañía familiar de salgaduras fundouse no año 1816 na vila
mariñeira de Bueu. Despois de toda una centuria de experiencia como
salgadores, na década dos oitenta, concretamente no ano 1883, os Massó
levaron a cabo a transición da salgadura á conserva hermética de peixe.

O 24 de xullo de 1883, o avó de Gaspar Massó García, é dicir Salva-
dor Massó Palau, animado polos seus fillos Gaspar e Salvador Massó Fe-
rrer, decidiu trocar a súa industria de salgaduras en fábrica de conservas
de peixe. Para iso púxose de acordo cun empresario francés, Pascual
Dargenton Lafont e dispuxeron fundar unha sociedade colectiva de ca-
pital mixto, La Perfección. O obxectivo principal desta compañía era 
a comercialización por xunto de sardiñas en aceite e doutros peixes e a
partir de aí fíxose extensivo á fabricación de latas. Dargenton e Massó
achegarían cada un a metade do capital social. Mentres que Dargenton
achegaba capital monetario e humano (técnicos que adestrasen os tra-
balladores galegos), nova tecnoloxía e o mercado francés; Massó e Hijos
proporcionaron capital monetario, infraestrutura e xestión da nova fá-
brica creada, La Perfección. Esta empresa conserveira disolveuse en
1898 e pasou a converterse en regular colectiva xa con capital autóc-
tono; os socios fundadores foron os irmáns Gaspar e Salvador Massó Fe-
rrer, pois o seu pai falecera en 1886. A nova compañía, operou sobre as
bases da anterior, dedicouse á produción de conservas e salgas de peixe,
compra e venda de fariñas, redes, e á fabricación de toda clase de arte-
factos de pesca.

A historia desta empresa e dos seus xestores reflicte, en parte, a evo-
lución do sector conserveiro español, o cal se conformou como industria
no período comprendido entre os anos oitenta do século XIX e o primeiro
quinquenio do século XX.3 Desde a súa fase de formación, a actividade
conserveira estivo xeograficamente concentrada no suroeste da rexión
galega, especialmente nas Rías Baixas, onde na primeira década do
século XX se situaban o corenta por cento das empresas. Estas eran, polo
xeral, pequenas e de carácter familiar. As maiores firmas conserveiras
galegas non pasaban de ser medianas se as situamos no contexto xeral da

3 Carmona Badía (1985).



empresa española, pois non estaban entre as duascentas primeiras, pero
si eran grandes empresas dentro da rexión.4 A forma adoptada por estas
compañías foi sobre todo a de sociedade mercantil regular colectiva e de
responsabilidade limitada, só catro eran sociedades anónimas antes da
Guerra Civil. Precisamente unha delas foi a empresa Massó, que se disol-
veu como sociedade mercantil en 1930, para pasar a ser sociedade anó-
nima. Esta firma familiar mantivo sistemas de sucesión e financiamento
internos, durante o primeiro terzo do século XX, sen que isto impedise o
seu dinamismo tecnolóxico e a integración competitiva no mercado
internacional.5 En toda esta etapa a empresa foi dirixida polos irmáns
Gaspar e Salvador Massó Ferrer, os cales levaron a cabo, como outros
empresarios do sector, procesos de integración vertical, especialmente na
década dos vinte, grazas aos beneficios extraordinarios xerados durante a
Primeira Guerra Mundial.6 Concretamente, a empresa Massó investiu
estas ganancias na creación dunha nova fábrica de transformación de
peixe en Bueu, á que se sumou un novo taller de manufactura de latas e
a construción de diferentes embarcacións de vapor con tecnoloxía anglo-
saxona: os barcos denominados Massó 5, construído en 1916, Massó 6 do
ano 1918, o Independiente, o Nuevo Silvestre e o Colón en 1920. A estes
hai que engadir unha lancha motora, construída no ano 1925, e o Blanes,
do ano 1927, que foi o primeiro sardiñeiro de motor da rexión.

Seguindo a pauta do sector conserveiro, orientado á exportación, a
empresa Massó comercializou as súas múltiples marcas (Massó, Kairel,
El Porrón, Gaviota, Massó Brand) de diferentes calidades no mercado
externo. En América, Estados Unidos, Arxentina e Chile estarían os seus
principais clientes; pero tamén comercializaría os seus produtos en
Europa, especialmente en Francia. Como froito da boa marcha da em -
presa nos anos vinte, a familia Massó realizou múltiples investimentos en
distintos negocios, entre os que destacan os Tranvías Eléctricos, tanto de

4 Carmona Badía e Fernández González (2001). As grandes empresas españolas en
Carreras e Tafunell (1993).

5 Casson (2000). Colli, (2003).
6 A integración vertical prodúcese cando unha empresa incorpora algunhas activida-

des relacionadas co propio proceso produtivo ou con actividades auxiliares. Chandler
(1996). Carmona Badía (1994).

Vigo coma de Pontevedra, a Molinera Gallega, accións no Banco de Vi -
go e na Compañía General de Carbones de Barcelona.

Non só contribuíron á expansión da compañía os irmáns Massó Fe-
rrer, senón que nos anos vinte se incorporou a traballar na empresa unha
nova xeración de xestores, concretamente os fillos de Gaspar Massó Fe-
rrer. Deles, Gaspar foi o primoxénito. Naceu en Bueu no ano 1892. A el
seguírono outros tres irmáns, dous homes, José María e Antonio, e unha
muller, Montserrat. Todos os irmáns pasaron a súa infancia e xuventude
na vila de Bueu, onde se situaban a casa e a fábrica familiares. Gaspar
Massó García e os seus irmáns foron educados para traballar na empresa,
o cal non era raro nas familias de conser-
veiros. Así, Gaspar e José M.ª formáronse
como peritos industriais en Vigo e o seu
irmán pequeno, Antonio, estudou comercio
na Universidade de Deusto. Pero Gaspar,
ademais, completou os seus estudos en Bél-
xica nos anos vinte, á volta dos cales come-
zaría a traballar na empresa. Mentres que a
sociedade funcionou coa participación di-
recta dos irmáns, tanto Montserrat —casada
en Barcelona cun parente afastado, Santiago
Bolibar— coma as fillas do tío, Salvador
Massó Ferrer, herdaron propiedades e par-
ticipación na sociedade. 

Os irmáns Massó, ademais de levar con-
xuntamente a compañía de Bueu, nas súas
relacións persoais coincidiron coas fillas
dunha tradicional familia de salgadores, os
Bolibar, de tal forma que a finais da década,
no ano 1929, Gaspar e José María contrae-
ron matrimonio coas irmás Amalia e Ánge-
les Bolibar Sequeiros respectivamente; estes
matrimonios entre familias de conserveiros
e salgadores foron moi comúns ao longo dos
dous últimos séculos, practicamente desde
o seu estabelecemento nas costas de Gali-

cia.7 No que se refire á participación dos irmáns Massó na empresa,
durante os anos vinte o cometido máis importante foi a construción dunha
nova fábrica, máis moderna, que contaba cun novo taller de construción
de envases e que foi inaugurada en 1926. Na construción desta partici-
pou activamente José María, foi proxectada por Jacobo Esténs, e construí -
da por Hijos de J. Barreras S.A.

A principios dos anos trinta, acompañando o cambio de forma em-
presarial de regular colectiva a sociedade anónima, Gaspar Massó García
asumiu un maior protagonismo na xestión da empresa familiar. Concre-
tamente, foi nomeado director xerente en 1931 polo consello de adminis-
tración, mentres que os seus irmáns, José M.ª e Antonio, ocuparon os
cargos de vicepresidente e secretario respectivamente, e o seu tío Salva-
dor Massó Ferrer, xa ancián, sería nomeado presidente. En 1934 José M.ª
Massó pasaría a ser presidente da compañía mentres que Gaspar Massó
reconfirmaba o seu cargo de director xerente.8 Entre as súas atribucións
estaban a dirección de todos os estabelecementos da empresa (oficinas,
talleres, fábricas), do persoal e mesmo a supervisión última da correspon-
dencia, da compra de materias primas, a disposición de obras e constru-
cións, a adquisición de inmóbeis, contratación de hipotecas e présta-
mos, etc. 

Durante a Guerra Civil, concretamente en 1936, Gaspar Massó pasou
a ocupar a presidencia da Unión de Fabricantes de Conservas de Galicia.
En 1940 deixa a presidencia que pasou a ser ocupada por outro fabricante,
Adolfo Quirós, e, en 1943, cando era presidente Antonio Alfageme Busto,
pasou a ser vogal da xunta directiva da asociación de conserveiros gale-
gos.9 Máis tarde, no ano 1948, exerceu o cargo de vicesecretario da Unión
e en 1949 pasou a ser contador dela.

7 Estes empresarios cataláns non só se mantiveron emparentados entre si durante xera-
cións, sen perderen o contacto coas súas familias nin co seu lugar de orixe, senón que
reconstruíron os seus hábitos culturais e empresariais na rexión de destino, exerceron o
papel de elite social nas poboacións costeiras nas que se asentaron. Muñoz (2002).

8 Rexistro Mercantil de Pontevedra, (en adiante RMP), Memoria mercantil da empresa
Massó Hermanos, S.A., asento 17.

9 Industria Conservera, núm. 50 (1943), 5.



Con Gaspar Massó como xerente, a empresa Massó Hermanos S.A.
viviu unha etapa de grande esplendor. Os anos da Guerra foron eufóri-
cos en canto a vendas, pois as conserveiras galegas serviron as súas submi-
nistracións aos lugares ocupados polos nacionais. A empresa Massó
seguiu a súa ampliación, tanto das instalacións da empresa coma do
número de barcos. En primeiro lugar, a idea de construír outra fábrica en
Cangas xorde porque un salgador italiano instalado nesa poboación,
Paganini, entrou en quebra e o Banco de Roma mantivo negociacións
coa familia para que adquirisen a fábrica do italiano. Como esta era
pequena e de salgaduras, rematou servindo como almacén. Pero adquirí-
ronse varios terreos á beira dos que se lle mercaron ao Banco de Roma e
construíuse un magnífico complexo conserveiro en Cangas. A fábrica foi
proxectada polo enxeñeiro Tomás Bolibar Sequeiros, o seu cuñado. Foi
unha das primeiras grandes construcións de formigón armado, ademais
dunha das maiores e máis modernas de Europa no seu xénero. Naceu
coa intención de integrar as actividades do momento: unha fábrica de
conservas, unha de envases máis moderna e grande cá de Bueu, e tamén
varadoiros para reparacións tanto da frota pesqueira propia coma allea. O
estabelecemento contaba tamén con cámaras frigoríficas, o que consti-
tuíu unha gran novidade na época, un gran taller mecánico para mante-
mento de maquinaria de barcos e fábricas, e, ademais, instalacións
produtoras de fariña e aceite de peixe. Para a construción dun varadoiro
e instalacións frigoríficas na zona de Balea, contigua á fábrica de Cangas,
Gaspar Massó solicitou, como outros fabricantes de conservas, un prés-
tamo do Banco de Crédito Industrial no ano 1950.10

A empresa Massó, que contaba coa colaboración dun bo equipo téc-
nico e humano, desenvolveu tecnoloxía propia e adaptou tecnoloxía punta
doutros países. Nas décadas centrais do século XX patentáronse máquinas,
prensas de fabricación de envases, deseño de instalacións de fábrica, novos
sistemas de fabricación de conservas. As patentes de Massó déronlle á
industria galega un recoñecemento internacional, pois non só foron co-
mercializadas en España, senón tamén exportadas a Europa. De entre

10 RMP, Memoria mercantil da empresa Massó Hermanos, S.A., asento 30.



estas patentes, as máis relevantes foron as canles de eviscerado e os fornos
de cocción continua que permitiron aumentar o rendemento e mellorar
a produción.11 As canles Massó de eviscerado aliviaron as operacións de
descabezado e eviscerado de peixe, que eran moi intensivas en traballo e
axilizaron estas fases do proceso produtivo, pois aforraban os despraza-
mentos para o desangrado e supoñían un grande avance sanitario ao eli-
minar as mesas de madeira, nas que antes, as mulleres descabezaban e

evisceraban as sardiñas que quedaban amontoadas
nelas. Ademais, o cambio tecnolóxico melloraba a
organización produtiva e lixeiramente as condicións
de traballo das obreiras xa que se reduciría a rota-
ción de postos e as traballadoras irían axeitadamente
uniformadas. Basicamente tratábase de canles-de-
pósito de 25-30 metros de lonxitude: unha canle
servía para recibir a pesca mentres que noutro o
peixe, descabezado e eviscerado, era lavado e sal-
moirado, as vísceras e as cabezas eran arrastradas
por unha corrente de auga pola canle situada baixo
as mans das obreiras. As canles Massó foron as de
máis alta produtividade e hixiene para o descabe-
zado e eviscerado manual de sardiñas ata a mecani-
zación do proceso nos anos sesenta. Por outra banda,
o forno de cocción continua Massó torraba as sar-

diñas mediante aire quente. Consistía nun longo túnel de cemento, duns
cincuenta metros e sen peches. Por el circulaban as grellas de sardiñas
nunha cinta continua e recibían aire quente por medio duns turbo ven-
tiladores, que quentaban por vapor directo. Deste xeito, conseguíase a coc-
ción continua fronte ao sistema tradicional de cocedores con carros e tra-
ballo intermitente. Estes fornos adaptáronse á envoltura en cru e foron
aplicados polas empresas máis sobresaíntes do sector nas décadas dos co-
renta e seguintes. Estes túneles motivaron un aumento da produción e da
mellora da calidade e reduciron os tempos de espera. A partir destes xur-

Vista exterior da fábrica
Massó de Cangas, circa

1960. Arquivo Pacheco



diron modificacións e tanto portugueses coma alemáns e franceses sacaron
os seus prototipos que, nalgúns casos, eran simples copias dos galegos.
Todas estas patentes xurdiron da oficina técnica da empresa, que contaba
con delineantes e traballadores especializados que inventaban, transfor-
maban e melloraban os distintos artefactos e a maquinaria relacionada coa
industria.

Por estes anos, a empresa Massó, con Gaspar á fronte, decidiu que
cumpría montar algúns estabelecementos conserveiros naquelas zonas do
litoral que fosen ricas en pesca, algo común no sector conserveiro desde
os anos vinte. A empresa Massó abriu dúas: unha en 1945 en Avilés, que
estaba pensada para aproveitar a anchoa e o bonito, outra en Barbate en
1955 para transformar sardiña e xarda. A evolución da pesca motivou que
Avilés non fose indispensábel nos setenta, o mesmo ca Barbate, que su-
friu o peche dos caladoiros marroquís, polo que ambas deixaron de ter uti-
lidade nesa década. Avilés pechou a principios dos anos noventa. Gaspar
enviou tanto a unha fábrica coma a outra encargados que fosen formados
dentro da empresa e que normalmente eran fillos de empregados de con-
fianza. Por exemplo, a Barbate foi trasladado Antonio Puig Davila, fillo
do encargado de fabricación de Bueu, aínda que esta fábrica rematou
sendo dirixida por un empregado da propia localidade. 

Gaspar ampliou tamén a frota da empresa, que chegou a ser unha
potencia en barcos de pesca. A familia Massó xa dispoñía dunha frota de
baixura destinada á pesca da principal especie transformada, tanto en sal-
gadura coma en lata, a sardiña. Pero nos anos vinte e trinta, xa con Gas-
par traballando na sociedade, expandiuse a frota que ía aos caladoiros do
Gran Sol con base en Vigo e tamén a frota de bonito nos cincuenta. A
empresa Massó tamén tivo un estaleiro no que se construíu o Massó 24,
ao que se lle incorporou conxelación a bordo e que foi exportado a Bra-
sil. Tamén se construíron nel algúns barcos menores, basicamente sardi-
ñeiros. Esta expansión naval foi debida en gran parte aos préstamos
concedidos polo Instituto de Crédito para la Reconstrucción Nacional
para a construción de barcos de aceiro ou madeira destinados á pesca de
altura. Algúns deles foron participados e construídos pola empresa Hijos
de J. Barreras, S.A.

Nesta liña empresarial, Gaspar Massó, xunto con outros armadores
como Barreras e algún conserveiro, Bernardo Alfageme, botaron a andar

a sociedade MAR a principios da década dos corenta, concretamente en
1941. O primeiro barco desta compañía e outros posteriores foron da casa
Massó. Esta aventura, iniciada por armadores independentes, xuntou os
intereses pesqueiros destes. A empresa MAR chegou a dispoñer dunha das
frotas máis importantes de Europa. O sesenta por cento dos barcos eran
de Massó e contaban con tecnoloxía punta. MAR non só se dedicou á dis-
tribución da pesca fresca, senón que incluíu factorías de elaboración de
xeo, redes, conxeladores, etc. Chegou mesmo a asociarse con Findus para
a fabricación de conxelados. Gaspar foi socio fundador e presidente da
compañía MAR, o mesmo ca Bernardo Alfageme, mentres que Javier
Sensat, asumiu a xerencia da sociedade. Anos máis tarde, en 1954, créase
PESCATUN, na que se construíron varios barcos preparados para a cap-
tura de túnidos, os denominados «tuna-clippers», a imitación da frota
americana no Pacífico. Foi unha iniciativa pioneira da pesca de atún con
rede en España. A frota da empresa Massó incorporou nos anos cin-
cuenta e sesenta outras innovacións entre as que destacan as seguintes:
en primeiro lugar, o halador hidráulico de aparellos, tecnoloxía ameri-
cana que se montou nun dos pesqueiros da compañía, o Bocarte, aínda
que a súa difusión se levaría a cabo sobre todo no sur da Península. En
segundo lugar, introducíronse as sondas de eco horizontal para a pesca;
o emprego deste tivo unha reacción negativa por parte dos pescadores.

Como a empresa se ampliaba cada vez máis e a xestión das diferen-
tes fábricas estaba centralizada nas oficinas de Vigo, facíase máis práctico
vivir na cidade. Polo tanto, os dous irmáns acordaron construír un edifi-
cio próximo ás oficinas e marchan a vivir a Vigo por necesidades operati-
vas, aínda que alternan Vigo e Bueu, pois alí estaba a casa familiar. Non
só Gaspar e José M.ª naceron en Bueu, os seus fillos tamén. Gaspar
Massó García tivo tres fillos, dous rapaces, e unha nena. Pola súa parte,
José M.ª tivo catro fillos e, Antonio, o irmán pequeno, tivo seis fillos e
catro fillas. Con esta seguinte xeración, a empresa entraría nunha etapa
de maior multidivisión de actividades. Dos fillos homes de Gaspar Massó,
Enrique e Fernando Massó Bolivar, unicamente Fernando estivo vincu-
lado á empresa. Recibiu a formación de perito industrial e pertenceu ao
equipo encargado da produción nos anos sesenta e setenta. Tamén dous
dos fillos de José M.ª traballaron para a empresa. Tomás Massó Bolibar,
de formación economista, levou o departamento comercial así coma a

informatización empresarial nos anos setenta; este foi á súa vez presi-
dente de ANFACO durante uns vinte anos. O seu irmán Jaime, enxe-
ñeiro, ocupouse dos cometidos técnicos da empresa, e participou tamén
da comisión técnica de ANFACO, formada por químicos e fabricantes,
que, coordinados desde o departamento técnico da asociación creado en
1945, resolvían os problemas técnicos e lexislativos da industria, tanto
nacionais coma estranxeiros.

Gaspar non só se dedicou á actividade empresarial nos anos da pos-
guerra española, senón que participou intensamente da vida política local
e nacional, o cal repercutiu positivamente tanto na empresa familiar coma
no devir do sector. Entre os seus principais cargos citamos os seguintes:
en 1943 foi designado procurador nas Cortes Españolas. Pouco antes,
como representante do mesmo sector, fora designado membro do Con-
sello Ordenador da Mariña Mercante e Industrias Marítimas.12 Un ano
despois, en 1944, participou nas reunións do Consello Económico Pro-
vincial presentando sempre a conserva como primeira riqueza industrial
da costa galega que había que potenciar.13 Tamén foi deputado provin-
cial e concelleiro de Vigo desde 1959 e durante a década dos cincuenta.
Gaspar non foi o único membro da familia que tivo unha intensa activi-
dade política en paralelo á empresarial. Tamén o seu irmán José María
foi alcalde de Bueu durante máis de trinta anos, entre 1939 e 1971 e de-
putado provincial durante practicamente dúas décadas; formou parte,
entre outros, da Cámara de Comercio de Pontevedra e de Obras do Porto.
Nestes anos, a Gaspar Massó preocupábanlle, entre outros temas, a cali-
dade e a estandarización da conserva: «a calidade do peixe e a fabricación
serán fundamentais para a loita que se aveciña na reconquista dos mer-
cados exteriores, hoxe totalmente abandonados á competencia doutros
países... Cumprirá tamén chegar á tipificación de envases, para iso ha-
bería que xuntar vontades».14 Tamén consideraba Massó moi necesario
darlle maior autoridade á Unión de Fabricantes de Conserva no seu as-
pecto industrial e económico.

Nos cincuenta a escaseza de sardiña, o déficit de entregas nacionais
de lata oficial e o prezo das materias primas constituían algúns dos pro-
blemas máis preocupantes no sector. Porén, a empresa Massó Hermanos,
S.A., adaptada á Lei de sociedades anónimas do ano 1951, seguía amplián-
dose e elevando o seu capital social á vez que continuaba a expansión da
súa frota de altura. Remataríase a construción dos barcos Massó 32, Massó

34 e Massó 35, polo que Gaspar Massó vol-
veu solicitar un préstamo do Instituto de
Crédito para a Reconstrución Nacional.

En paralelo coa súa actividade empresa-
rial, Gaspar Massó continuou representando
o sector conserveiro galego tanto a nivel na-
cional coma internacional. Cando en 1952
se reúne por vez primeira en España o Co-
mité Internacional Permanente da Conserva,
Gaspar Massó formou parte da representa-
ción de directivos galegos, entre os que ta-
mén estaban Juan Manuel López Valcarcel
e Daniel Vázquez.15 Gas par tivo sempre
unha visión global e de longo prazo ao tra-
tar os problemas do sector. Por exemplo, no
ano 1962 deu unha Conferencia no Recinto
da Feira Internacional da Conserva en Mur-
cia sobre pesca e conserva de peixe na que
facía fincapé sobre temas máis xerais do sec-
tor de conservas alimenticias: o custo da lata
polos elevados aranceis, a estandarización
de envases e a modernización industrial. No
decálogo que a industria debía cumprir sina-
laba: a fabricación colectiva de envases, a
súa unificación, as boas calidades, mellorar
a produción, a concentración industrial, me-
llorar os procesos de produción e de comer-

15 Industria Conservera, núm. 156 (1952), 133.



cialización creando centrais de venda no exterior. Co seu empuxe em-
presarial pretendía vigorizar a industria que levaba un longo período de
inmobilismo, en parte motivado pola posguerra e pola autarquía. O mesmo
empresario apuntaba: 

Non nos resistamos a estar quietos. Para recuperar máis de 25 anos de
Dolce far niente hai que poñerse en marcha con decisión e entusiasmo
desde este mesmo instante. A Feira de Murcia pode ser unha data trans-
cendental.16

Na mesma liña de actuación asiste en 1962 ao IV Congreso Interna-
cional da Conserva en Berlín, no cal científicos eminentes se afanaban
en solucionar problemas técnicos, sanitarios ou bacteriolóxicos, o que
coincide coa necesidade de coordinar regulamentacións e tipificacións
internacionais. Tamén participou na reunión de expertos de pesca e con-
serva das nacións membros da OCDE, que tivo lugar en París en decembro
de 1961, na que se tratou de chegar a unha harmonización das normas
sanitarias con fins de intercambios comerciais. En definitiva, que este em-
presario sempre intentou que a industria se desenvolvese de forma sa e
competitiva no mercado externo. 

Esta filosofía de crecemento san e firme do sector foi aplicada á
empresa familiar. Co fin de que sempre houbese nela unha organización
produtiva e laboral punteiras realizou, como outros empresarios conser-
veiros, múltiples viaxes ao estranxeiro. Nos primeiros anos desta década
levou a cabo un longo percorrido por Norteamérica que incluíu visitas a
ducias de fábricas de conservas e outros produtos. Comezou en Canadá,
concretamente en Halifax, e seguiu pola costa do Maine para rematar en
California. O empresario afirmaba a importancia deste percorrido:
«Aprendín bastante máis do pouco que sei. Adquirín coñecementos e
tamén me asustei ás veces polo moito que queda por facer en España, á
beira de colosais adiantos de produción en serie». No entanto, sabía que
os froitos e os peixes españois eran de mellor calidade cós estranxeiros,
polo que unha das vantaxes comparativas do sector fronte ao mercado
internacional estaba na calidade dos nosos produtos.

17 «Outorgóuselle poder a Gaspar Massó García para constituír unha compañía desti-
nada á fabricación de envases metálicos Carneaud Galicia, S.A. (Pontevedra, 25/09/1961)».
RMP, Memoria Mercantil da empresa Massó Hermanos, S.A., asento 34. 

Motivos publicitarios da
casa Massó deseñados por
Federico Ribas, circa 1920.

Museo Massó

Coa súa experiencia empresarial e co apoio dos seus irmáns, José Ma-
ría e Antonio como presidente e secretario da sociedade respectivamente,
Gaspar Massó inicia unha reestruturación da compañía nos anos sesenta.
En primeiro lugar, abandónase, decisión paralela á doutros conserveiros,
a construción de envases, que pasarían a ser fabricados en Carnaud.17 O
abandono da fabricación de latas non implicou un transvasamento de tra-
balladores de Massó a Carnaud, como sucedería por exemplo cos obrei-
ros e coas obreiras da Artística, o que significaría un lastre para a empre-
sa nos anos setenta. En segundo lugar, a tecnoloxía da fábrica era punteira
nos sesenta, pois proviña de Francia, Noruega, Alemaña, Dinamarca e
Norteamérica; tamén algunhas máquinas eran españolas e portuguesas.
A vangarda estaba na novidade dos procesos produtivos máis ca na co-
mercialización, pois algúns produtos podían manterse nos almacéns dunha
campaña para outra. Nesta innovación técnica e produtiva influíu moito
o carácter inquedo de Gaspar e as súas visitas por diversos países pionei-



ros na produción de conservas. Neste sentido, o espírito da empresa segui-
ría cos seus sucesores, algo común nas familias dos máis relevantes con-
serveiros, pois Jaime, por exemplo, viaxou por todo o mundo co fin de po-
ñerse ao tanto de todas as novidades tecnolóxicas.

A decisión de deixar de fabricar lata veu acompañada da implanta-
ción da empresa construtora de envases Carnaud, S.A. A familia Massó
non só mantiña relación comercial coa Carnaud francesa, pois mercába-
lle envases e maquinaria desde moito tempo atrás, senón tamén de ami-
zade. De tal xeito se estreitaron os lazos persoais e empresariais que
cando Carnaud se estabeleceu en Galicia o 50% era capital francés e o
50% compoñíano fabricantes galegos (Curbera, Alfageme e Calvo), pero
Massó estaba incluído no 50% do capital foráneo.

Con Gaspar Massó á fronte e Manuel Aldao xefe da oficina de con-
trol e métodos como encargado, a empresa Massó acometeu cambios
transcendentais na organización do traballo. Estamos falando da implan-
tación da organización científica do traballo que se foi difundindo no sec-
tor conserveiro español a través do sistema Bedaux, estabelecido a
principios dos anos sesenta. Os convenios colectivos nesta industria fixa-
ron o cumprimento por parte dos produtores dun rendemento mínimo
para ter dereito a percibir o seu salario, o cal contribuía a elevar a produ-
tividade do traballo. No caso da conserva e da salgadura de peixe a norma
de rendemento traducíase en 54 puntos de actividade do sistema Bedaux
para o persoal masculino e 48 para o persoal feminino segundo rezaría o
art. 25 do Convenio colectivo sindical de traballo na industria de conser-
vas e salgaduras de peixe para a provincia de Pontevedra.18 Esta empresa
foi a maior provedora de emprego no sector. En 1962 a fábrica de Bueu
contaba con 640 traballadores, a de Cangas con 778, a de Avilés, de
menor dimensión, contaba con 105 traballadores. O noventa por cento
desta man de obra estaba composta por mulleres, pois o procesado de pei -
xe, fora unha actividade feminina desde os inicios do proceso de indus-
trialización. Nestas décadas centrais do século XX a produción era áxil e
de alta calidade, a materia prima relativamente suficiente, exceptuando
algúns anos de escaseza. Malia o intervencionismo estatal, a empresa

18 Boletín Oficial del Estado (BOE), 1 de xullo de 1962.

lograra axustar as marxes de beneficio. A carga social do persoal non era
excesiva e era pouco problemática. 

Nas décadas dos setenta e oitenta nas que xa estaba plenamente
incorporada a seguinte xeración, aínda baixo a xerencia de Gaspar Massó,
e como técnico principal, Jaime, fixéronse estudos de rehabilitación de
fábricas e de subministración de conservas nos anos oitenta en Libia.
Apostouse, xunto con outros conserveiros como Alfageme e Gándara y
Haz, por participar empresas conserveiras dalgúns países latinoamerica-
nos como, por exemplo, México. Esta liña sería seguida anos máis tarde
por Calvo en Chile e Venezuela.

En canto aos mercados aos que se destinou a conserva da empresa
durante a xerencia de Gaspar Massó García, temos como principais os de
Arxentina e Cuba nos anos trinta, antes do repregamento cara ao mer-
cado interno do sector que se sucedeu coa Depresión Mundial. Logo, na
segunda metade do século XX exportábase a Norteamérica e Europa. De
Europa, Francia, Alemaña e Suíza serían os principais países de destino.
Nas décadas dos setenta e oitenta o oitenta por cento da produción foi
vendida no mercado nacional. 

En paralelo á vida laboral e política dos Massó, non podemos deixar
de facer mención a algunhas das súas afeccións. De Gaspar Massó, a afec-
ción máis destacábel era a literatura, resultado da cal escribiu un libro
sobre Pedro Madruga. Tamén escribiu diversos artigos de carácter técnico
en diferentes revistas, a propia do sector, Industria Conservera, e fóra do
sector destacan Información Comercial e Actualidad Española, entre
outras. No ano 1967 aparece unha colección destes artigos publicados co
título Los orígenes de la industria conservera. Non era rara a súa afección
pola pluma, pois a familia Massó posuía unha colección bibliográfica
insuperábel. Froito da afección cultural da familia nace, nos anos vinte,
a idea de crear un museo coa colección etnográfica, industrial e biblio-
gráfica. O Museo Massó de Bueu, de orientación mariñeira. Foi no seu
momento o terceiro museo naval máis importante de España por detrás
do Museo Naval de Madrid e das Atarazanas de Barcelona. Creouse en
1932 e desenvolveuse nos anos trinta e corenta baixo a iniciativa dos ir-
máns Massó. A partir dos anos sesenta sobresaíu en maior medida a parte
etnográfica, posto que en libros non se podía medrar moito máis e foron
tanto José María Massó coma o seu fillo Tomás os que expandiron o museo.



Os cambios que voltearon a evolución positiva da empresa déronse
a partir dos anos setenta. As restricións externas, tanto factores sociais (sin-
dicatos, contratacións, salarios) coma financeiros (política bancaria restri-
tiva) e tamén circunstancias externas e imponderábeis (a crise do petróleo
ou o problema da síndrome tóxica) endureceron os problemas do sector
conserveiro español e, polo tanto, afectaron negativamente á marcha da
empresa Massó. A pesar disto, ata finais dos setenta, o número de em-
pregados superou o millar e os niveis de facturación de caixas de conserva
era elevado, co cal a empresa seguía sendo líder do sector. A partir deste
momento buscou a penetración máis forte de mercados menos explotados
de Cataluña e Baleares así coma da zona centro e sur da Península.

A partir dos anos oitenta a empresa enfróntase a diversos problemas,
sobre todo laborais e financeiros derivados da década anterior. Por un lado,
os efectos da crise internacional facíanse sentir na redución das compras
de conservas españolas. Por outra banda, producíronse revisións dos sa-
larios á alza para axustarse ao crecente nivel de prezos e non ver minguado
o poder adquisitivo da clase obreira. Neste sentido, a empresa Massó Her-
manos, S.A., ofreceulles aos seus traballadores uns salarios superiores aos
fixados pola lexislación nalgúns anos da década dos setenta. Na segunda
metade da década rexurdiron os sindicatos obreiros que activaron o seu
labor reivindicativo; deste derivou un incremento brutal do custo laboral,
que se duplicou neses anos. Aínda así, non se procedeu ao despedimento
indemnizado ou á rescisión de contratos de parte do persoal como sería o
caso doutras empresas. O aspecto financeiro sería outro dos factores que
interveu no empeoramento da situación da empresa. Mentres que os pro-
vedores esixían o cumprimento dos prazos de pago, os clientes expandía -
nos cada vez máis. Os cobros realizábanse maioritariamente en letras, o
cal non era habitual para as entidades financeiras da zona. Así que a em-
presa levou a cabo o reaxuste con estas mediante créditos a curto prazo
que se convertían en préstamos a longo non renovábeis. 

A principios da década dos noventa, en 1991, morre Gaspar Massó,
un dos empresarios conserveiros máis relevantes do século XX, e, pouco
despois, prodúcese tamén a defunción dunha das empresas máis emble-
máticas do sector conserveiro, o que ocasionou un forte impacto socioe-
conómico nos municipios costeiros onde estaban as súas factorías; deste
xeito reducíronse enormemente os niveis de ocupación industrial local.

